
Ndaan Basaw Tanah cbiyaw

Basaw Tanah, mniyah alang Ruku daya, tama na u Tanah Nawi,
mnswayi dha bubu rudan mu Robo Nawi ka hiya. Wada dsun mnarux ka
bubu na ciida, hntiyan na rabu balay ka bubu mu, tama na mi bubu rudan na
wada gbrangan phugil Tgdaya, mnswayi snaw bubu mu nii ka dmnanga
hiya, babw na alaw ini knbaka ka biyuq nunuh gridil na, kiya wada na saan
ptquli Teymu Cili Sedig Ruku daya ka bubu mu.

Mntna so snaw Sediq ka Basaw Tanah nii, kndadax slaqi ciida kiya
snuul tama na musa smluhay gmpah gmpahan, musa thuy tama na musa
tmcamac ka hiya uri. Qnlhangan Tanah Tunux ka klwaan Taywan ciida,
mksa musa matas patas pyasan alang Toda ka laqi Ruku daya, babaw cka
hidaw daw mhuma ssama mi tmnga kkayku nii. Dhug mbbiyax hari
hngkwasan na ka hiya, spuda Inglungan drudan na mangal gridil ka hiya,
himadan nanag tama mu ka gridil na, Salung Teymu hangan na ka gridil na,
babaw wada mtuting kingal ka Igian dha daw, splawa Tanah Tunux musa
mccbu dha Amirika klwaan icil ka hiya, htiyan na sapah ka gridil na mi laqi
na uri.

Maxal mngari kbkuy mpsusal mngari hngkwasan tru idas mngari
diyax, wada tumal tuspac gmpringan kawsaiyung sediq tnpusu Taywan ka
hiya, heytay quri uciling mi dxral wada klwaan Weywak Sincineyya. Mccbu
ciida wada grapan heytay Amirika dsun dha pringac nnigan dha Poryo,
babaw na ini sndali Tanah Tunux ka hiya, hriyan dha sa wada phqgilan
pncbuwan ka hiya, kiya gnlbingan dha padas patas sa wada mhugil sun dha
ka tnsapah na, kiya slingis dha balay mi ssalu dha habung alang saan dha

kmdamc ka dhiya .

Babaw wada hmrinas tikuh hngkwasan ciida, gridil na musa mthuy
mnig tnsapah tama na Teynu Robo, knpuwan dha dmanga ka Igian na,
Inglungan dha u wada dha hriyan sa wada mhugqil ka Basaw Tanah, kiya
wada swwlu Walis Harung alang Toda ka gridil na, musa smalu burah sapah
duwan mi kmdudul hbaraw ka Igian dha.

Babaw wada hmrinas bsiyaq hari hngkwasan ciida, asi lu criyu alang
ka Basaw Tanah duwan! Dhuq alang ciida ka hiya, mgalux bay ka rhiq hiyi
na, gmita hyaan ka Sediq alang, hriyay dha sa utux ka Basaw Tanah, kiya
wada skluwi mi miicu balay sa, “Uxay utux Basaw Tanah ka nii!” Sndlihan
dha gmita daw “kla wa mudus nina ka hiya na ”enca ka dhiya. Wada
mbahang sa hriyay dha wada mhugil mi wada dha ssalu habung na ka
Basaw Tanah, msaang bay mi wada na asi sai mtur gagay mi kmatay ka
habung na! Rahuq na, mkla sa wada swwilu Sediq ka gridil na, uxay snaw
Salung Teymu ka hiya da.

Mkla sa wa mudus dhug sapah ka gridil na cuxal ka Basaw Tanah,
msiga mi nagah bay kuxul na sa, smnatang smkaun hyaan musa sapah
Basaw Tanah duwan ka snaw na tuhici Walis Harung, wada hridan Tama na
Teymu Robo ka gridil na, kiya mi iyux psbalay pnluban dha ka tama na,
wada na prihan muway hiya ka swayi lagi na Bakan Teymu, kika sunca
waya ppririh wowa Sediq ka kiya, babaw na wada kmdudul mrana duwan
ka pnluban dha tnsapah kiya.

